
TASHQI BOZORLARGA INTEGRATSIYALASHUV 
JARAYONLARINING MINTAQA 
IQTISODIYOTINING O‘SISHGA TA’SIRI 
BO‘YICHA QARASHLAR

Annotatsiya: Mazkur maqolada tashqi bozorlarga integratsiyalashuv jarayonlarining mintaqa iqtisodiy o‘sishiga ta’siri 
yoritiladi. Shuningdek, maqolada bozor integratsiyasining iqtisodiy o‘sishga bo‘lgan ijobiy va salbiy ta’sirlari yuzasidan 
xorijiy olimlarning fikr va mulohazalari tahlil qilinadi.

Kalit soʻzlar: iqtisodiy integratsiya, iqtisodiy o‘sish, tashqi savdo, konsepsiyalar, mintaqaviy iqtisodiyot, bozor, siyosat, 
savdo, strategiya, tizim.
Abstract: In this article, it is looked through the impact of the processes of integration into foreign markets on the economic 
growth of the region's economy. The article also outlines the opinions and opinions of foreign scientists on the positive and 
negative effects of market intgeration on economic growth.

Key words: economic integration, economic growth, foreign trade, concepts, regional economy, market, policy, trade, 
strategy, system.
Аннотация: В данной статье рассматривается влияние интеграционных процессов на внешние рынки на 
экономический рост экономики региона. В статье также излагаются мнения и мнения зарубежных ученых о 
положительном и отрицательном влиянии рыночной интеграции на экономический рост.

Ключевые слова: экономическая интеграция, экономический рост, внешняя торговля, концепции, региональная 
экономика, рынок, политика, торговля, стратегия, система.

K I R I S H
Tashqi bozorlarga integratsiyalashuv uzoq yillardan beri mintaqaviy iqtisodiy o‘sishning asosiy 

harakatlantiruvchi kuchlaridan biri sifatida qaraladi [1]. Globallashuv jarayonining jadal sur’atlarda rivojlanib 
borishi mamlakatlar o‘rtasidagi aloqalarni mustahkamlab, ularning mavjud iqtisodiy ustunliklaridan samarali 
foydalanishiga, ishlab chiqarish va taqsimot tizimlarini takomillashtirishiga zamin yaratdi [2]. Natijada 
mamlakatlar dunyo bozorlariga chiqish va o‘z mahsulotlarini yangi hududlarga yetkazib berish imkoniyatiga 
ega bo‘ldi [3].

Tashqi bozorlarga integratsiyalashuv bir qator sezilarli ijobiy ta’sirlarni keltirib chiqaradi:
sanoat rivojlanishi;
chet el investitsiyalarining kirib kelishi;
yangi ish o‘rinlarining yaratilishi va boshqalar [4].
Tashqi bozorlarga integratsiyalashuvning ta’sirini aniqlashda savdo siyosati, mintaqaviy iqtisodiy tuzilma 

va jahon iqtisodiyoti bilan integratsiyalashuv darajasi kabi omillar muhim ahamiyatga ega [5]. Hukumatlar 
tomonidan joriy etilgan savdo siyosatlari, masalan bojxona to‘lovlari (tariflar), kvotalar yoki erkin savdo bitimlari, 
tovarlar va investitsiyalarning chegaralar orqali harakatlanishiga ta’sir ko‘rsatadi. Bu esa, o‘z navbatida, 
mintaqaning xalqaro savdodan qancha foyda olishini belgilab beradi [6].

Tashqi bozorlarga integratsiyalashuvning mintaqaviy barqarorlikka ta’sirini aniqlashda mintaqaviy iqtisodiy 
tuzilma ham muhim ahamiyat kasb etadi. Masalan, kuchli sanoat sohalariga ega mintaqalar global bozor 
o‘zgarishlariga moslashishda kengroq imkoniyatga ega bo‘ladi. Aksincha, faqat bir nechta asosiy sohalarga 
tayanadigan mintaqalar iqtisodiy tebranishlarga ko‘proq moyil bo‘ladi [7]. Shuningdek, mintaqaning global 
iqtisodiyot bilan qay darajada integratsiyalashgani ham tashqi bozorlarga integratsiyalashuvning natijalarini 

belgilaydi. Xalqaro infratuzilmasi va iqtisodiy aloqalari rivojlangan mintaqalar ko‘proq foyda olish imkoniyatiga 
ega bo‘lishadi [8]. Shu bilan birga, xalqaro bozorlarga haddan tashqari tayanish va global iqtisodiy o‘zgarishlarga 
yuqori darajada bog‘liqlik kabi salbiy oqibatlar ham mavjudligini inobatga olish zarur [9].

Tashqi bozorlarga integratsiyalashuvning mintaqa iqtisodiyotiga ta’siri mavjud tadqiqotlarda yetarlicha 
o‘rganilmagan. Ko‘pchilik ilmiy izlanishlar iqtisodiyotning milliy yoki global miqyosdagi ta’sirlariga qaratilgan 
bo‘lib, mintaqaviy o‘zgarishlar bo‘yicha tahlillar nisbatan kam amalga oshirilgan. Iqtisodiy tuzilmalardagi farqlar 
va mahalliy siyosat xususiyatlari tashqi bozorlarga integratsiyalashuvning har bir mintaqaga qanday ta’sir 
qilishini ifodalaydi [10].

Har bir mintaqada sanoat tuzilmasi, ishchi kuchining mehnat salohiyati va malaka darajasi, mehnat 
ko‘nikmalari, infratuzilma hamda mahalliy hukumat siyosatlari kabi iqtisodiy omillar mavjud bo‘lib, ular tashqi 
bozorlarga integratsiyalashuv jarayonlarini shakllantiradi.

M A V Z U G A  O I D  A D A B I Y O T L A R  S H A R H I
Bozor integratsiyasining mintaqaviy iqtisodiy o‘sishga ta’siri turli nazariy yondashuvlar orqali izohlangan. 

Yangi iqtisodiy geografiya nazariyasida korxonalar va sanoat tarmoqlarining bir hududda to‘planishi 
samaradorlikni oshirishi ta’kidlanadi. Ularning yaqin joylashuvi transport va tashish xarajatlarini kamaytiradi, 
innovatsiyalar esa tajriba almashish orqali yuzaga keladi. Hududlararo ta’sir nazariyasi bo‘yicha esa bir 
hududning iqtisodiy yuksalishi qo‘shni hududlarga ham ijobiy ta’sir ko‘rsatadi. Bozor integratsiyasi bu jarayonda 
to‘siqlarni kamaytirib, resurslarning samarali taqsimlanishiga yordam beradi. Iqtisodiy o‘sish modeli tarafdorlari 
esa integratsiya natijasida ishlab chiqarish omillari erkin harakatlanishi va ishlab chiqarish tarmoqlarining 
kengayishi hududlarda iqtisodiy yuksalishga olib kelishini ta’kidlashadi.

Olimlarning tadqiqotlari ham ushbu nazariyalarni amaliy jihatdan qo‘llab-quvvatlaydi. Masalan, Waltz 
umumiy muvozanatli o‘sish modeli asosida bozor integratsiyasi iqtisodiy o‘sishni tezlashtiruvchi omil bo‘lishini 
ko‘rsatadi. Unga ko‘ra, o‘sish sur’atlari integratsiyani harakatlantiruvchi omillarga bog‘liq bo‘lib, ijobiy ham, salbiy 
ham bo‘lishi mumkin. Dirkning empirik tadqiqotlari mintaqaviy bozor integratsiyasi savdo va investitsiyalarni 
kengaytirish orqali hududlar o‘rtasidagi iqtisodiy tafovutlarni kamaytirishini ko‘rsatadi. Shuningdek, 
Opera, Stonica va Orlowski nazariy va empirik tahlillarida integratsiyaning chuqurlashuvi kapitalning erkin 
harakatlanishini ta’minlashi, kapital taqsimotini yaxshilashi hamda moliyaviy xatarlarni kamaytirishi natijasida 
iqtisodiy o‘sishni qo‘llab-quvvatlashini ta’kidlaydi.

Xulosa qilib aytganda, bozor integratsiyasi haqidagi nazariy yondashuvlar ham, empirik tadqiqotlar 
ham uning mintaqaviy iqtisodiy o‘sishga ko‘p hollarda ijobiy ta’sir ko‘rsatishini ko‘rsatmoqda. Integratsiya 
ishlab chiqarish samaradorligini oshiradi, hududlararo tafovutlarni kamaytiradi va iqtisodiy barqarorlikni 
mustahkamlaydi. Shu bilan birga, ta’sir ko‘lami va natijasi integratsiya jarayonini harakatlantiruvchi omillarga 
bog‘liq bo‘lib, u turli sharoitlarda farqlanishi mumkin.

T A D Q I Q O T  M E T O D O L O G I YA S I
Mazkur tadqiqotda tashqi bozorlarga integratsiyalashuv jarayonlarining mintaqaviy iqtisodiy o‘sishga ta’siri 

turli nazariy va amaliy qarashlar asosida empirik tahlillar orqali o‘rganilgan. Tadqiqot jarayonida mavzuning 
mohiyatini ilmiy va uslubiy nuqtayi nazardan yoritishda dialektik va tizimli yondashuvlar, qiyosiy va solishtirma 
tahlil hamda guruhlash usullari qo‘llanilgan.

T A H L I L  V A  N A T I J A L A R
Bozor integratsiyasida kichik bozorlar birlashadi. Bu holat resurslardan samarali foydalanish hisobiga yuz 

beradi. Shu bilan birga, innovatsiya va savdo imkoniyatlari kengayib, mintaqada iqtisodiy o‘sish kuzatiladi.
Bozor integratsiyasining iqtisodiy o‘sishga ta’siri masalasida iqtisodchi olimlar ikki guruhga ajraladi. Birinchi 

guruh bozor integratsiyasi iqtisodiy o‘sishni rag‘batlantiradi, deb hisoblaydi, ikkinchi guruh esa uning ta’siri 
ahamiyatsiz ekanini ta’kidlaydi.

Bozor integratsiyasining iqtisodiy o‘sishga ijobiy ta’sirini asoslovchi nazariyalar ushbu nuqtayi nazarni 
quyidagi omillar bilan izohlaydi:

a) bozor integratsiyasida bozorlarning birlashishi resurslar almashinuvini yaxshilaydi va ularning 
taqsimlanish samaradorligini oshiradi;

b) hududlar o‘rtasida mahsulotlar almashinuvi tajriba va ko‘nikmalarni kengaytiradi, natijada yangi 
texnologiyalar kirib keladi;

c) bozor integratsiyalashuvi ishlab chiqarishni shakllantirish uchun zarur bo‘lgan resurs va mahsulotlarni 
bir hududda (birlashgan bozorda) topish imkonini yaratadi, bu esa sanoatning markazlashuviga olib keladi;

d) savdo hajmi ortadi va investitsiyalar oqimi kuchayadi (1-jadval).

1-jadval. Bozor integratsiyasining mintaqaviy iqtisodiy o‘sishga ijobiy ta’sirini qo‘llab quvvatlovchi birinchi guruh 
nazariyalar

Nazariya nomi Tarafdorlar Nazariyaning asosiy mazmuni

Yangi iqtisodiy geografiya 
(NEG)

Willett, Lang, Deleuze, 
Guattari, Eriksson, 
Fanon, M. Kühn1

Korxona va sanoat tarmoqlarining bir joyda to‘planishi iqtisodiy 
samaradorlikni oshiradi, korxonalar o‘zaro yaqin joylashishi 
xomashyo va mahsulotlar tashish xarajatlarini kamaytiradi va 
o‘zaro tajriba almashish orqali innovatsiyalar vujudga keladi [11]. 

Hududlararo ta’sir (Spatial 
Spillover) 

Perroux, F. [12], 
Hirschman [13].  

Bir hududning iqtisodiy jihatdan rivojlnishi boshqa bir hududga 
ijobiy ta’sir ko‘rsatadi. Agar ular o‘rtasidagi masofa yaqin bo‘lsa 
ushbu rivojlanish yanada kuchli bo‘ladi. Mintaqaviy bozor 
integratsiyasi hududlararo to‘siqlar ta’sirini asta-sekin yo‘qotadi 
va resurslarning taqsimlanish samaradorligini oshiradi [14].  

Iqtisodiy o‘sish modeli  Henrekson. M & 
Torstensson. J [14].

Bozor integratsiyaning natijasida hududlarda ishlab chiqarish 
omillari erkin harakatlanadi. Ishlab chiqaruvchi tarmoqlar 
kengayib iqtisodiy o‘sish yuzaga keladi [15]. 

Iqtisodiyotda bozor mexanizmining samarali ishlashi uchun axborot almashinuvi yaxshi rivojlangan bo‘lishi 
lozim. Bozor integratsiyasi mavjud hududlarda iste’molchilar, ishlab chiqaruvchilar va tadqiqotchilar o‘rtasida 
yetarli darajada aloqa kanallari mavjud bo‘ladi. Natijada mavjud talab tezkorlik bilan taklifga aylanadi, ilm-fanda 
qo‘lga kiritilgan bilimlar ishlab chiqarishga tatbiq etiladi va uning asosida yaratilgan texnologik mahsulotlar 
bozor bo‘ylab keng tarqaladi. Bu jarayon hududlarda barqaror iqtisodiy o‘sishning shakllanishiga turtki beradi 
[16].

Shuningdek, innovatsiyalarning erkin harakati uchun integratsiyalashgan bozorlar zarur, chunki bunday 
bozorlarda axborot almashinuvi keng ko‘lamli aloqa vositalari orqali amalga oshadi va iqtisodiy hamkorlik 
imkoniyatlari yanada kengayadi (2-jadval) [17].

2-jadval. Bozor integratsiyasining mintaqaviy iqtisodiy o‘sishga ta’siri bo‘yicha olimlarning qarashlari

Tadqiqotchi Tadqiqot usuli Bozor integratsiyasining 
iqtisodiy o‘sishga ta’siri Asosiy fikrlar va umumiy xulosalar

Waltz 

Umumiy 
muvozanatli o‘sish 
modeli 

Iqtisodiy o‘sishni 
tezlashtiruchi omil

Mintaqaviy bozor integratsiyasi iqtisodiy 
o‘sishni rag‘batlantiradi; o‘sish sur’atlari 
integratsiyani harakatlantiruvchi omillariga 
bog‘liq; ta’siri ijobiy yoki salbiy bo‘lishi mumkin 
[18]. 

Dirk Emperik tadqiqot 
Hududlar o‘rtasidagi 
iqtisodiy tafovutni 
kamaytiradi

Mintaqaviy bozor integratsiyasi savdo va 
investitsiyalarni oshirish orqali iqtisodiy 
o‘sishga ijobiy ta’sir ko‘rsatadi [19]. 

Opera, Stonica, 
Orlowski

Empirik va nazariy 
tahlil

Tezlashtirilgan iqtisodiy 
o‘sishni qo‘llab-
quvvatlaydi

Bozor integratsiyasining chuqurlashuvi 
kapitalning erkin harakatlanishini ta’minlaydi, 
kapital taqsimotini yaxshilaydi, moliyaviy 
xatarlarni kamaytiradi va iqtisodiy o‘sishni 
rag‘batlantiradi [20]. 

Bozor integratsiyasining mintaqaviy iqtisodiy o‘sishga ta’sirini ijobiy baholovchi olimlarning fikrlari ko‘pligiga 
qaramay, ayrim tadqiqotchilar uning ta’sirini ahamiyatsiz deb hisoblashadi. Masalan, Andreas va Alexander 
Sharqiy Afrika bozoridagi iqtisodiy faollikni (ya’ni ishlab chiqarish, savdo va infratuzilma faoliyatini) baholash 
uchun “tungi yorug‘lik” (night lights) indikatoridan foydalanganlar. Bu usulda kechasi yer yuzida sun’iy yo‘ldosh 
yordamida qayd etilgan yorug‘lik miqdori o‘lchov birligi sifatida qabul qilingan: yorug‘lik darajasi ortsa, iqtisodiy 
faollikning oshgani kuzatilgan.

Tadqiqot natijalariga ko‘ra, bozor integratsiyasi tufayli tungi yorug‘lik darajasi qisqa muddat davomida 
ortgan, biroq bu jarayon uzoq muddatli bo‘lmagan. Umumiy mintaqa miqyosida ko‘rsatkichlar barqarorlik kasb 
etmagan va ayrim hududlarda u mutlaqo ahamiyatsiz bo‘lib qolgan [21].

1	  https://www.sciencedirect.com/science/article/abs/pii/S074301671831550X 

X U L O S A  V A  T A K L I F L A R
Xulosa qilib aytganda, tashqi bozorlarga integratsiyalashuvning iqtisodiy o‘sishga ta’siri bo‘yicha 

tadqiqotlar anchagina bo‘lishiga qaramay, ayrim kamchiliklar saqlanib qolmoqda. Jumladan, mavjud ishlarda 
ma’lumotlarning noaniqligi, uzoq muddatli ta’sirlarning yetarli darajada o‘rganilmaganligi hamda mintaqaviy 
farqlarning hisobga olinmasligi kabi masalalar ko‘tarilgan. Shuningdek, integratsiyalashuvning ijobiy ta’siri har 
bir mamlakat va sektor uchun turlicha namoyon bo‘lishi mumkinligi yetarli darajada yoritilmagan. Shu sababli 
kelajakda yanada chuqurroq va keng qamrovli tahlillarni amalga oshirish zarur.

Umuman olganda, tashqi bozorlarga integratsiyalashuv mintaqaviy iqtisodiy o‘sishga hamda iqtisodiy 
barqarorlikka ijobiy ta’sir ko‘rsatadi. Tadqiqot davomida tahlil qilingan nazariy yondashuvlar va empirik 
dalillar asosida integratsiyalashuvning mintaqaviy iqtisodiyotga bo‘lgan ta’siri ijobiy ekanligi, bu ko‘pchilik 
olimlar tomonidan ham qo‘llab-quvvatlanganligi aniqlandi. Tashqi bozorlarga integratsiya eksport va import 
munosabatlarida davlat aralashuvini kamaytirish, oldi-sotdi jarayonlarini erkinlashtirish, xususiy sektorni 
rivojlantirish, chet el investitsiyalarini jalb etish hamda yangi texnologiyalar va innovatsiyalarni mintaqaga olib 
kirishda muhim ahamiyat kasb etadi. Olingan natijalar shuni ko‘rsatadiki, integratsiyaning kuchayishi mintaqa 
iqtisodiyotining o‘sishini tezlashtiradi, sanoat va xizmatlar sohasida ijobiy o‘zgarishlar yuz beradi.

